
Лъэпкъым пщэдей иIэкъым, 
абы кIуэну нобэрей щIэблэм 
уадэмы лажьэмэ, я зэхэщIы кIым-
рэ дуней лъагъукIэмрэ зумы-
гъэужь мэ, лъэп къыпсэ яхыу-
мылъ хьэмэ. Абы и IуэхукIэ мы-
хьэнэшхуэ зиIэ, Хьэ цIыкIу Рае 
къыхилъхьа гуп сысэм адэкIэ 
къыпыдощэ.

ХАМЭ къэрал мультфильмхэм я 
зэран мымащIэу къалъос хъы-
джэбз цIыкIухэм. Адыгэм и гуры-
IуэныгъэмкIэ, ахэр укIытэхыу, я нэ 
ирахьэхыу, щабагъэ яхэлъу, Iэдэбу 
псалъэу щытын хуейщ. Таурыхъ -
хэм сыт щалъагъур? Хъыджэбз 
цIыкIуу щытын хуейхэм я Iэпкъ-
лъэпкъыр балигъ Iэпкълъэпкъщ, 
щIыкIэ яхэлъкъым, я нэгум укIыти 
фIэлIыкIи къищыркъым, щып-
къагъ жыхуаIэм хуэхейщ. Психо-
логхэм зэратхымкIэ, апхуэдэ мульт-
фильмхэр зытращIыхьыр еплъхэм 
цIыху тэмэмым и хьэл-щэнрэ щы-
тыкIэрэ ямыIэнырщ, акъылыншэу, 
щIыкIэншэу къэхъунырщ. Ари къэ-
ралым, абы ис лъэпкъхэм зэрезауэ 
Iэщэу мэув. Еплъахэм я нэгу къыщI-
регъэхьэж «Шрек» хэт Фионэ и 
зэуэкIэр: щысхьыншэу, Iэзэу, фIэ-
фIыпсу. Дэтхэнэ сабийра апхуэдэ 
дыдэу а Iуэхур къехъулIэну щIэ-
мыхъуэпсынур? ЗыпащIыжынущ, 
яужь ихьэнурэ загъэсэнущ, гуп сэ-
хуу принцессэм кIэлъыплъынущ, и 
зэуэкIэм и щэхухэм гу лъатэу.

Хъыджэбз хущытыкIэкъым 
Шрек, къэпыжь хуэдэу, Фионэ и 
плIэм илъу щихьыр. «Зыкъыпри-
гъэхыурэ» жьэхоуэIуэри егъэлъей, 
принцессэр къуацэ-чыцэм хохуэ, 
адрейми ар игу ирохь.

Псом хуэмыдэу хъыджэбз 
цIыкIу хэр лIыхъу щытыкIэм хуэзы-
гъасэр фантастикэ жанрым иту 
Амери -кэм щызэхалъхьа мульт-
фильмхэращ. Абыхэм щалъагъум-
рэ щызэ хахымрэ щапхъэ зы -
хуэхъу сабийхэм я балигъ гъащIэм 
зэраныгъэшхуэ хэзылъхьэн Iуэху 
еплъыкIэ ягъуэт. ЦIыхубзри цIыху-
хъури къы зыхуигъэщIам темыту, 
къызыхуимыгъэщIам щIытехьэм 
ари дэIэпыкъуэгъу хуэхъуу психо-
логхэм къагъэлъагъуэ. Сабий 
 психологхэм къы зэралъытэмкIэ, 
мультфильм хэм сабийр балигъ 
зэхущытыкIэм тезышэ, езыгъэ-
гупсыс теплъэ гъуэхэр щыхэтым 
деж, а ныбжьым итым и гупсысэр, 
зэфIэкIыр зыпэ мылъэщын къы-
пагъэуву аращи, абы и псантхуэр 
ныкъуэдыкъуэ ещI. Балигъ хъууэ 
унагъуэ иухуэным Iуэхур нэса 
иужь, ар къехъулIэжыркъым, на-
сы пыншэ мэхъу.

Телевизорым «кIэрыпха» сабийм 
и хьэлым зэрызидзым, сыт и лъэ-
ныкъуэкIи мыадыгэ псэлъэкIэм 
зэрытехьэм япэ дыдэу къигъэуIэб-
жьын хуейр унагъуэм исхэращ. Я 
жьэм къыжьэдыхьэр жаIэмэ, 
укIытэ ямыIэу зызэкIэщIашмэ, 
 гущIэгъу зэрахэмылъыр къозы-
гъащIэ щытыкIэ нэхъ цIыкIухэм, 
 псэущхьэхэм хуаIэмэ, балигъхэм 
жа Iэнущ: зэщхь хъуар къытхуэ-
щIэркъым, дэ апхуэдэ едгъэлъа-
гъуркъым икIи зэхедгъэхыркъым. 
Зэщхь хъуар аращ - яфIэфIыпсу 
зрагъэплъа хамэ къэрал мультфи-
льмхэм я лIыхъужь зыкIи ди лъэп-
къым и щхьэ хуэныгъэхэм къы те-
мыхуэм техьащ. Къытепшы жы-
фыну?

Сыт хуэдизкIэ еса мыхъуами, са-
бийр жэщи махуи мультфильм 
 еп лъыркъым. Абы къыбгъэдэзыш 
щхьэусыгъуэхэр щыIэщ. Сабий са-
дым макIуэ, хьэблэ цIыкIухэм ща-
дэджэгуи къыхуохуэ. Нэхъыщ хьэу 
сабийр зыхуэныкъуэри Iэмалын-
шэу къэуври адэ-анэм зэман да-
гъэкIуэнырт, уэршэрэгъу къыдэ-
хъунырт, ауэ нэхъ мащIэ дыдэу абы 
и гъащIэм хэтыр адэ-анэрщ. Ахэр 
хунэсыркъым быным дэщIыгъуну. 
Я Iуэху хуэкIуэркъым: лэжьапIэ, 
унагъуэ къалэн, хабзэ щIэн, ныб-
жьэгъу-жэрэгъухэм зэман яхухэ-
хын. Сабийращ мыдауэр, мыбиер. 
ХуащI и унафэщ. Нэхъ цIыкIуху.

Сабий садым кIуа цIыкIухэм я 
щытыкIэм, псэлъэкIэм сабий зэ хэ-
тыкIэ-зэхущытыкIэм хэмызагъэ 
гуэр хэр къыхэпшэхъуауэ гу щылъа-
тэкIэ, гъэсакIуэхэр яужь йохьэ еп-
салъэурэ, а ныбжьым фIэхьэ лэ-
мэтын хуей Iуэху гуэрхэм хашэурэ 
тэмэмыпIэм ирагъэувэжыну. Къа-
ру ирахьэлIэм ехъулIэныгъэ лъэпкъ 
къызэрыпэмыкIуэр ялъэгъуа нэ-
ужь, адэ-анэм зыхуагъазэ сабийм 
дохутыр къыкIэлъагъэплъын хуей-
уэ чэнджэщ ирату. Сыт щIрагъэ-
лъагъунур? Сабийм зыри и лажьэ-
къым. КъэгубжьыгъуафIэу, псалъэ 
дыдж къыжьэдэкIыу ара? Арамэ, 
гъэсакIуэр, егъэджакIуэр кIэлъ-
реплъ и жагъуэ къамыщIыным, 
фIэмыфI кърамыщIэным. Лей 
къы лъысмэ, къэгубжьурэ жимы -
Iэн жеIэ, зызэримыщIын зещI. 
АдыгэбзэкIэ мыпсалъэу ара? 
ФIэфI къыми псалъэркъым. «Я не-
навижу этот ваш кабардинский 
язык», - жеIэ. Хуейкъым адыгэб-
зэм, къызэралъхурэ зэрыпсалъэр 
урысыбзэщ. Инджылызыбзи къы-
щыхыхьэ щыIэщ. Сыт абы щхьэкIэ 
специалистым щIезгъэлъагъунур? 
Арыншами абы адыгэбзэр зыкIи 
къигъэсэбэпынукъым.

Мис апхуэдэ къулейсызыгъэ мы-
мащIэу ущрихьэлIэнущ ди нобэрей 

Сабиймрэ  таурыхъымрэ

адыгэ къуажэхэм. Апхуэдэ сабийр 
щыпсэур мы дэ дызытет дунейр 
аракъым. ТелевизоркIэ зэплъ тау-
рыхъхэм зыхаша виртуальнэ ду-
нейм къыхэнащи, мыдэкIэ къыщи-
нахэм жаIи ящIи къыгурыIуэжыр-
къым. Гущэм щыхэлъам къы щы-
щIэдзауэ илъэгъуа, зэхиха бзэр 
къищтащи, абы текIыжын хуейуэ 
ищIэркъым икIи елIалIэ егъэджа-
кIуэм е гъэсакIуэм я зэфIэкIыр 
 хурикъуркъым сабийм игъуэта 
гупсысэкIэри псэлъэкIэри яхъуэ-
жыну. Таурыхъхэм яхузэфIэкIащ 
адыгэ сабийр адыгэ лъэпкъым 
щымыщ щIыныр, зейхэм ягу ры-
мыIуэжыныр, щхьэхуещагъэр и 
 гъащIэм щытепщэ хъуныр.

Куэд мэхъу адэ-анэхэм я тын-
шыгъуэм тыхь хуащIа сабийр зы-
Iууэ лъэпощхьэпор. И закъуэ дыдэу 
зыри псэуфыркъым. Зыгуэр уиIэн 
хуейщ псэлъэгъуу, дэджэгуэгъуу. 
Зи дунейр хъуэжа хъуа сабийр  
езым хуэдэхэм яхэзэгъэжыркъым. 
 Джэгун хъумэ, абы ищIэр «уи 
щхьэр пысчынщ», «успIытIынщ», 
«узукIынщ» псалъэхэращ. Езым 
 гушыIэу щигугъэжми, къыжьэ дэ-
кIыр и дэджэгуэгъухэр къэзыгъэ-
губжь, къызэщIэзыгъаплъэщ. Ауэ-
рэ зыхамыгъэхьэу, зыдагъэджэ -
гун ямыдэу щIадзэри, Iумпэмым 
Iуэхур хуокIуэ.

Псалъэмакъ щхьэхуэ ещIылIап-
хъэщ а урысыбзэкIэ къэпсэлъа 
адыгэ сабийм и урысыбзэр зды-
нэсым. Абы къигъэсэбэпыр тау-
рыхъ хэм «къыхикъузыкIа» псалъэ 
гупщи, абы текIыу литературэм 
щы зекIуэхэр къыхуэщтэжыркъым. 
Зэ пымычу зэплъа мультфильмхэм 
хэта псалъэхэр зыщIишащ, и къэп-
сэлъыкIэкIи, щыпсалъэкIэ и Iэ, и 
нэкIу гъэлэжьэкIэри зэса таурыхъ 
лIыхъужьхэм ятриха сурэ тыращ. 
Литературэбзэр абы дежкIэ хамэщ, 
и нэгу щIэкIа гуэр а и урысыбзэмкIэ 
къиIуэтэжыфынукъым, удихьэхауэ 
узригъэдаIуэу ма хуэ къэс гъащIэм 
хиубыдэ Iуэхухэм тепсэлъыхьы-
фынукъым, са бийхэм зэрахабзэу, 
зыгуэрхэр и нэгу къыщIигъэхьэу, 
къызыфIигъэщIу, ар уэри зыхыуи-
гъащIэу  къиIуатэу къыббгъэдэ сы-
фынукъым. И нэгу зыгуэр къыщы-
щIигъэхьэми, зауэ-банэм пыщIарэ 
адыгэ щIыкIэм къимытIэсрэщи, 
абыи щызгъэужащэрэт, жозыгъэ-
Iэщ.

Апхуэдэ IэнатIэ Iуува адэ-анэхэр 
тIэкIуи ирогушхуэ я сабийм анэ-
дэлъхубзэм и пIэкIэ урысыбзэр 
къызэрищтам. Ауэ а бзэр урысыбзэ 
тэмэмуи зэрыщымытыр, а тэмэ-
мым тепшэжын щхьэкIэ дохутыр 
къеIэзэн зэрыхуейр а адэ-анэхэм 
къагуригъаIуэу еIэзэн дэнэ къитхы-
ну?

Зи гугъу тщIы щытыкIэ шына-
гъуэм ихуа зы сабий и хьэл-щэн 
 хъуар тегъэщIапIэ тщIынщ балигъ-
хэм я зэранкIэ сабийм къыщы- 
щIыр наIуэ хъуным папщIэ. Япэ 
псалъэу къыжьэдэкIар урысыб-
зэщ. Таурыхъхэм хэт лIыхъужьхэм 
ещхьу, зэпишу, абы хуэкIуэу и Iэ-и 
лъэр, и нэкIухэр ищIу, и макъыр 
 хъуэжауэщ зэрыпсалъэр. Балигъ-
хэм ящыщу зригъэпсалъэри зыб-
гъэдигъэхьэри и анэмрэ пэщIэдзэ 
классым щезыгъаджэмрэщ. Егъэ-

джакIуэр Iэмалыншэу и гъащIэм 
зэ рыхэтынур къыгурыIуащи, ешэч, 
ауэ классым щIэс адрей сабийхэм 
и чэнджэщхэр къызэращтэм хуэ -
дэу мы цIыкIур щытыфкъым. 
ЕджапIэм къыщыщIэтIысхьагъа-
щIэм и еджэгъу хъуахэм яфIэ хьэ-
лэмэтт зыми имыщIэ урысыбзэм-
кIэ а зыр зэрыпсалъэр, нэхъ нэ 
 лейкIэ еплъхэрт. Ауэрэ гу лъатащ 
абы и дунейр нэгъуэщIу зэры-
щытым. Я джэгухэм хэмызагъэ, я 
псэлъэкIэм темыхуэ, я гушхуэкIэм 
лъэщIэмыхьэ ныбжьэгъур ямы-
гъэныбжьэгъуж хъуащ. «Уэ усабий 
цIынэщ, садым ущыIэн хуейщ», - 
щыжраIэ къохъу. Гупым хэтми, мы 
сабийм и закъуэ дыдэщ. Иджыпсту 
дэIэпыкъуэгъу игъуэту виртуальнэ 
дунейм къыхамышыжмэ, и балигъ 
гъащIэр зэрыхъунум уегъэгузавэ. 
Абы щыгъуэми диIэ апхуэдэ IэщIа-
гъэлIрэ щIэныгъэлIрэ, зыхуэбгъа-
зэмэ къыбдэIэпыкъуфыну? Мып-
хуэдэ щытыкIэм ит сабийхэр 
иджыпсту ныбжькIэ зыхиубыдэр 
сабий садымрэ пэщIэдзэ клас с-
хэмрэщ. Насыпыншагъэр къызэ-
рытхыхьэрэ илъэс бжыгъэшхуэ 
 хъуакъыми, хуеджарэ хуэхьэзыру 
IэщIагъэлI диIэкъым. Хуэбгъэфа-
щэ зэрыхъунумкIэ, щыдиIэнур зы 
щIэблэр тIэщIэкIрэ, къэхъуамрэ 
къыщIэхъуамрэ, абы узыхуишэмрэ 
узришалIэмрэ нэгум щIэкIа нэ-
ужькIэщ. Абыхэм якIэлъыплъурэ, 
зэгъэпщэныгъэ, къэхутэныгъэхэр 
ирагъэкIуэкIыурэ, узэреIэзэ хъуну 
Iэмал гуэрхэр къахутэну къы щIэ-
кIынщ. Ауэ быныракъэ дыкъы-
зыдэмыхуэ лэжьыгъэри унагъуэри 
щIызетхьэр? Нэхъыбэрэ дари-
гъусэныр, псэлъэгъу дахуэхъуныр, 
я гъащIэм ирикъуу дыхэтыныр зэ-
рынэхъапэр хьэкъыу тпхыкIыны-
ращ а Iуэхум и хущхъуэгъуэ нэ-
хъыщхьэр. Хущхъуэ лъапIэми, а 
зыращ Iэмалыр. Апхуэдэ гуэрщ 
адыгэм «цIыху зыпI цIыху уасэ 
хон», щIыжиIар.

ЗэкIэ яхузэфIэкIынур аращи, ди 
сабийм я узыншагъэр тхъумэжыну, 
цIыхум яхэзагъэу къэдгъэхъуну ды-
хуейр пэжмэ, IэщIагъэлIхэм чэн-
джэщ къыдат. Псом япэрауэ, илъэ-
ситI иримыкъуа сабий телевизор 
ебгъэплъ хъунукъым. Илъэсищ 
ири мыкъуа сабийм хузэфIэкIыр-
къым зэуэ дэIуэнри, зэхэхынри, 
 зыгъэхъеинри. Аращ экраным 
етIысылIа нэужь псалъэмакъи, 
Iэуэлъауи зэхамыхыу, мыхъейуэ 
щIыщысхэр. Апхуэдэ щытыкIэм 
зэкIэлъыпыту ит сабийм зигъэ-
хъеин и жагъуэу, и псэлъэкIэр зэ-
кIэлъымыкIуэу, и нэ жанагъым кIэ-
рыхуауэ, и пIащагъым хэхъуауэ, и 
псантхуэмрэ губзыгъагъымрэ я 
зыужьыныр хуэм хъуауэ, бэлыхь 
 хохуэ.

Илъэсищ нэужьми хэплъыхьурэ 
къыхухаха таурыхъхэм еплъу фIэ-
кIа, зэман кIыхькIэ бгъэдэс хъуну-
къым. Зы махуэм нэхъыбэ дыдэу 
телевизор еплъыным сабийм три-
гъэкIуэдэн хуейр сыхьэтрэ ны-
къуэрэщ. Ари узыншэмэ. Сыма-
джэу щытмэ, емыплъыххэныр е 
 нэхъ мащIэжу еплъыныращ тэ мэ-
мыр.

Нэм и узыншэным теухуауэ Iуэ-
хум убгъэдыхьэмэ, сабийр нэхъ 

 гувауэ телевизор еплъыным пэ ры-
хьэху, нэхъыфIщ.

ИкъукIэ зэраныгъэ къэзышэщ 
 сабий цIыкIур и закъуэу телеви-
зорым пэрагъэтIысхьэу балигъхэм 
лъэныкъуэ зрагъэзыжыныр. А зэп-
лъым и гъусэу утепсэлъыхьмэщ 
ще кIуэкIыр зэхэхауэ къыщыгу ры-
Iуэр. Илъагъум теухуауэ сабийм 
 игъэув упщIэхэм жэуап нэс игъуэ-
тыпхъэщ. Таурыхъыр иуха нэужь 
абы тепсэлъыхьыжыпхъэщ. Сыт 
къыщыхъуа, тэмэмт лIыхъужьхэм я 
щытыкIэр, ялэжьа Iуэхухэр, я псэ-
лъэкIар? Дауэ ящIам нэхъыфIт? 
Абы щыгъуэхэми адэ-анэр а тауры-
хъым сабийм япэ еплъауэ, зытеу-
хуамрэ хэт лIыхъужьым я шыфэ-
лIыфэмрэ ищIэущ зэрыщытын 
 хуейр. Уоплъри, зэхыбогъэкI: си са-
бийм и зыужьыныгъэмкIэ сыт и 
сэбэпынагъ е и зэранагъ мыбы? 
КъыгурыIуэну? Сэ сыхуей мыбы хэт 
лIыхъужьхэм я хьэл-щэным щыщ 
зыхилъхьэну, я псэлъэкIэр къищтэ-
ну?

Иджыпсту сабийм щIэныгъэ къы-
зыхихын, дыкъэзыухъуреихь ду -
нейм щызыгъэгъуэзэн, зэхущы ты-
кIэ тэмэмхэм гу лъезыгъэтэн мульт-
фильмхэр щыIэщ. Апхуэдэщ «Сме-
шарики», «Барбоскины», «Лунтик» 
сериалхэр, сабий Iущыцэ Джимми 
Нейтрон теухуар, нэгъуэщIхэри.

Иджырей мультфильмхэмрэ са-
биймрэ пыщIа проблемэхэм тогу-
зэвыхь дуней псом псантхуэм 
елэжьу тетыр. Зыгъэгузэвэни 
 ялъагъу. Псалъэм папщIэ, «Поке-
моны» мультфильм сериалым и 
Iыхьэу щэщI хуэдизым еплъа са-
бийхэм ящыщу щитху хуэдизыр 
 сымаджэщым щIэхуащ эпилепсие 
узыфэ бзаджэм и нэщэнэхэр яIэу.

«Симпсоны», «Гриффины» 
мульт фильмхэр сабийм я узын-
шагъэм зэран хуэхъуу къалъытэри, 
адэ-анэ гупым ахэр къэзыгъэ-
лъэгъуа урыс каналыр судым ира-
тащ. Психологхэр къэуващ 2х2 ка-
налым къигъэлъагъуэ мульт-
фильм хэм сабий ебгъэплъ мыхъу-
ну, укIытэ ямыщIэжу игъасэу 
къа лъытэу. Абыхэм зэрыжаIэмкIэ, 
сабий къэгъэнауэ, нэхъ къэжэп-
хъахэри а каналым щыхъумэн 
 хуейщ.

Ди гъащIэм сабийр гъуэгу пэжым 
тезышу хэтыр куэд мэхъу. Ауэ абы 
къикIыркъым, дэтхэнэм пхущыхъу-
мэн, жытIэу дакIэлъыплъурэ насы-
пыншэ тщIыну хуитыныгъэ диIэу. 
Къалэну щыIэм япэ итыр сабийм и 
узыншагъэр хъумэнымрэ гъэсэны-
гъэ тэмэм етынымрэщ. АбыкIэ 
зэран хъууэ къэувхэм щыщу теле-
визорымрэ компьютерымрэ уна -
фэ зытумыщIыхьыфыххэну щыт-
къым. Къэхъур сыт? Сабийми фIэ-
фIу, балигъми ар абы зэры фIэ-
фIыр имыжагъуэу таурыхъ кIэншэу 
къагъэлъагъуэм бгъэдагъэтIыс-
хьэри, зыр абы хохьэж, адрейм 
пэрыуэ имыIэу и унагъуэ Iуэху ещIэ, 
хэбгъэзыхьмэ, сабийр телевизо-
рым къызэрыпэрымыкIынур хьэ-
къыу пхыкIауэ, и закъуэу къы щIи-
нэу, Iуэху здиIэм кIуэфынущ.

Зи гугъу тщIы сабий узыфэщIэр 
зыпкърытыр адыгэ сабийм я за-
къуэкъым, дэнэкIи щызэлъэщIыса 
насыпыншагъэщ. Лъэпкъ къэскIэ 
зихъумэжыну щIэхъуэпсын, хущIэ-
къун хуейщи, адыгэ лъэпкъым, ди 
бзэм, ди хабзэм, ди нэмысым, 
зэхэтыкIэ, зэхущытыкIэ къыддэ-
гъуэгурыкIуэм кIэ езытыфыну къа-
ру шынагъуэщ къытщIэIуари, ды-
зыIуува IэнатIэр хэмытIасэу зы-
гурыдгъаIуэрэ дыщIэпсэу ди са-
бийхэм драгъусэмэ, псэлъэгъу 
 дахуэхъумэ нэхъыфIщ. Адыгэ тау-
рыхъхэм, сабийхэм папщIэ ятха 
 хъыбар цIыкIухэм, усэхэм да къы-
хуеджэурэ, деуэршэрылIэурэ 
адыгэбзэм и IэфIагъыр зыхед-
гъэщIэфын хуейщ, гупсысэ яIэрэ 
ар зэгъэпэщауэ къызэраIуэтэн 
 псалъэр яхурикъуу зедгъэужьыныр 
ди къалэн нэхъыщхьэщ. Зэраны-
гъэ къишэн къэгъэнауэ, я псэр 
 нэхъ къулей ищIынущ нэгъуэщI 
лъэпкъхэм я таурыхъ къыхэ щы-
пыкIахэми дакъыхуеджэмэ. Ар зи 
пщэ дэлъри зыхузэфIэкIынури са-
бийр къызэрыхъуа унагъуэм щIэс 
нэхъыжьхэр аращ - адэ-анэр, 
адэш хуэ-анэшхуэр. Абыхэм чэн-
джэщкIэ дэIэпыкъуэгъу яхуэхъуп-
хъэщ психологхэр, гъэсакIуэхэр, 
егъэджакIуэхэр. Сыт хуэдэ Iуэхуми 
ехъулIэныгъэ ущыщиIэр узэкъуэт-
мэщ, узэакъылэгъумэщ, узэдэ-
Iуэжмэщ.

Сабийхэм мафIэр фIыуэ                                  
ялъагъу, ауэ хэдгъэIэбэркъым, ма-
фIэдз яIэрыдгъэхьэркъым. Псыр 
яфIэфIщ куэдым, ауэ куум хэд-
гъэхьэнукъым. Зы адэ-анэ щыIэ-
къым и сабийр, лъаIуэ пэтми, 
кIыхьлIыхьу уэсым хэту игъэджэгу-
ну. Сыт-тIэ таурыхъым, фIэфIщ 
жаIэу, кIэншэу щIыбгъэдагъэсыр? 
Зы щхьэусыгъуэщ иIэр: зэрыди-
хьэхынур ящIэу, телевизорым «кIэ-
рапхэри», адэ-анэр щхьэхуит 
 мэхъу, я Iуэху ныкъуэ хъуркъым, 
 сабийми и упщIэ мыухыжхэмкIэ 
 игъэбампIэркъым.

Адыгэр дымащIэ тIэкIущ. Сабий 
къэс дытегужьеикIауэ адыгэ дыв-
гъэщI. НэгъуэщIыбзэхэри ящIэу, 
нэ гъуэщI лъэпкъхэм я дунейми 
щыгъуазэу, ауэ зэ уадыгэныр куэд 
зэриуасэр тщымыгъупщэу.

ХЬЭЦIЫКIУ Рае.

Тэрч щыщ, а къалэм щIыхь зиIэ и цIыху, 
КъБР-м щэнхабзэмкIэ щIыхь зиIэ и 
лэжьакIуэ, сурэтыщI Iэзэ Гъыдэ Валерэ и 
сурэтхэр щIэщыгъуэщ.

ГЪЫДЭ Валерэ Курп Ищхъэрэ (Къаншы-
уей) къуажэм 1945 гъэм къыщалъхуащ. Ар 
зыхуеджэну IэщIагъэр пасэу къыхихат. 
Курыт школым щыщIэсми Валерэ да-
хьэхырт тхылъхэм ит сурэтхэм, языны-
къуэхэм дежи фIэгъэщIэгъуэну абыхэм 
 къатрищIыкIырт и лэжьыгъэхэр. ЖыпIэну-
ракъэ, сурэт щIыным Валерэ зэрыцIыкIурэ 
хуэнэхъуеиншэт. А IэщIагъэмкIэ щIэныгъэ 
зыбгъэдэлъ егъэджакIуэ курыт школым 
щи мыIами а Iуэхум зэрыдихьэхыр зы -
лъагъу и гъэсакIуэхэм трагъэгушхуэрт, чэн-
джэщ щхьэпэхэр къратырт. 

Школыр къиуха нэужь, Валерэ къуажэм 
ЩэнхабзэмкIэ и унэм сурэтыщIу лэжьэн 
щыщIидзащ. Тхьэмахуэм щыIэну пшыхьым 
е кином теухуауэ плакат ищIырт, ахэр зэбг-
ригъэхырт. Апхуэдэ лэжьыгъэхэм гупсысэ 
куу хилъхьэрт сурэтыщI ныбжьыщIэм: кино 
щыIэнумэ - абы щыщ зы кадр гуэр а плака-
тым трищIыхьырт, цIыхухэр нэхъ къыди-
хьэхын папщIэ, концертхэри зэрыхьэлэмэ-
тынур тхылъымпIэм къыщигъэлъагъуэрт. 

Валерэ сурэт щIыным зыщыхуигъэсащ 
 Пионерхэм я унэм (иджы Сабий творчест-
вэмкIэ унэрщ). А еджапIэм абы щыгъуэм 
щыIащ СурэтыщI гъуазджэмкIэ студие, 
 художник гъуэзэджэ Ткаченкэ Андрей игъэ-
лажьэу. Валерэ абы щеджащ, нэхъыжьым 
и IэпщIэлъапщIагъэм кIэлъыплъащ. «Хуэ-
фащэ дыдэу а цIыху  гуащIафIэм и цIэр 
 фIащыжащ СурэтыщI гъуазджэмкIэ музей 
Налшык къалэм дэтым. Къапщтэмэ, сэ 
сурэт щIынымкIэ  лъабжьэ быдэ сэзыгъэ-
гъэтIылъар а художникырщ. Сызэрыри-
гъэджар зэман ма щIэми, къысхилъхьар 
сэркIэ лъапIэ ды дэщ», - жеIэ Гъыдэм. 

1964 гъэм и бжьыхьэм Валерэ дзэм къу-
лыкъу щищIэну ираджэри, Германием 
илъэсищкIэ щыIащ. Абы щыгъуэми зэман 
къыщыхудэхуэкIэ и IэщIагъэм хигъахъуэрт. 
ИлъэситIым къриубыдэу абы игъэ щIэ рэ-

щIащ сэлэтхэм я «Красный уголок»-р, 
стенд хэр ищIащ. Апхуэдэу ещанэ илъэсым 
Офицерхэм я унэм щхьэкIэ сурэтхэмрэ 
 плакатхэмрэ ищIащ.

И лъахэм къигъэзэжа нэужь, Гъыдэр 
 Налшык дэт Автотранспорт комбинатым 
сурэтыщIу щылэжьащ. ИужькIэ гупыж 
ищIащ и щIэныгъэм хигъэхъуэну. Ар щIэ-
тIысхьащ Дагъыстэным и художественнэ 
училищэм, Кавказым щынэхъыфI дыдэу 
 къалъытэм. КъыжыIапхъэщ, Валерэ и 
лэжьыгъэхэр зылъэгъуа егъэджакIуэхэм ар 
занщIэу етIуанэ курсым зэрагъэкIуар. Абы 
еджапIэр щытхъурэ ехъулIэныгъэрэ иIэу 
 къиухащ. А зэманым къриубыдэу Валерэ и 
лэжьыгъэхэр мызэ-мытIэу зэпеуэ зэхуэ мы-
дэхэм хигъэхьащ, Санкт-Петербург щекIуэ-
кIа выставкэри хэту. 

Налшык щылэжьэну зи мурада Валерэ 
Тэрч къалэм ЩэнхабзэмкIэ и унэм хэт лъэ-
щапIэр къратри, и къалэнхэм къызы хуэ-
тыншэу пэрыхьащ. Мы зэманым Щэнхаб-
зэмкIэ управленэм щолажьэ. Абы и лэ-
жьыгъэхэр нэхъыбэу триухуащ цIыхухэм я 
сурэтхэр щIыным, щIыуэпс къулейм и теп-
лъэ дахэр къэгъэлъэгъуэным, музейхэр 
гъэщIэрэщIэным. Къэгъэлъэгъуапхъэщ 
Дей къуажэм и курыт школым хэту къызэра-
гъэпэща, Мэлбахъуэ Тимборэ и цIэр зезы-
хьэ музейр, абы екIуу зэригъэщIэрэщIар. 
Ап хуэдэуи екIуу зэригъэпэщащ Инары -
къуей къуажэм Социалист Лэжьыгъэм и 
ЛIыхъужь, Лениным и цIэр зезыхьэ кол-
хозым и тхьэмадэу щыта Пэнагуэ Азэмэт-
джэрий и цIэр зыфIаща музейр. Тэрч рай о-
нымрэ къалэмрэ я гербхэр зыщIар Гъыдэ 
Валерэщ. 

Гъыдэм и IэдакъэщIэкIхэмкIэ гъэдэхащ 
ар щылажьэ Тэрч къалэм тхыдэмкIэ и му-
зейр. Апхуэдэщ «Нартхэр къызэрыунэхуар» 
сурэт щIэщыгъуэр. А лэжьыгъэр Валерэ, 
Хьэцым Мурадин, Хъуэст Анатолэ сымэ зэ-
дащIащ. Налшык СурэтыщI гъуазджэхэмкIэ 
и музейм ар щагъэлъэгъуащ нарт эпосыр 
илъэс минищ щрикъум ирихьэлIэу. 

ТЕКIУЖЬ  Заретэ.

Зи  сурэтхэр
щIэщыгъуэ

САБИЙ гъэсапIэм нэхъ 
цIыкIу дыдэхэм папщIэ гу-

Сабий  гъэсапIэщIэ

«Къэбэрдей-Балъкъэ-
рым егъэджэныгъэм зы-
щегъэу жьын» къэрал про-
граммэм тету Малкэ курыт 
школ №2-р къагъэщIэ-
рэщIэж: еджапIэм и блын-
хэр, и щхьэр зыхуей хуа-
гъазэ, щхьэгъубжэхэр зэ-
рахъуэкI. Школыр зыхуей 
хуагъэзэху еджа кIуэхэр я 
унэ щIэсыжу йоджэ, егъэ-
джакIуэхэр интернет Iэма-
лымкIэ ядолажьэ.

- ЕДЖАПIЭМ сабий 400 
 хуэдиз щIэсщ. ЩIэныгъэ 
къыщIахын папщIэ абы хэм 
гукъыдэж яIэн хуейщ 
къэкIуэну: мыпIыщIэу, мы-
мэжалIэу, щIэ гуэрхэр къе-
зыгъащIэ Iэмалхэр нэхъы-
бэу яIэу. Абы папщIэ, ди 
еджапIэр къызэры щIэрэ-
щIэ жынум дыщогуфIыкI 

питI (дэтхэнэми  сабий 40 
щIэхуэнущ) иIэнущ, спор-

тым, макъамэмрэ къа-
фэмрэ щыхуагъэсэну пэ-
шыр, пщэфIапIэ, щы-
жьыщIэ, медицинэ кабинет 
хэтщ. ПщIантIэм джэгупIэ-
хэр иIэнущ, ахэр сабийхэр 
къэзыхъумэну щIыбалэ-
рыбгъухэмкIэ къызэрагъэ-
пэщ. 

- Зи сад кIуэгъуэ хъуа са-
бийхэр гъэсапIэщIэм и фIы-
гъэкIэ чэзум куэдрэ пэп-
лъэнукъым. IуэхущIапIэр 
шы нагъуэншагъэкIи къы-
зэгъэпэщащ, сабийхэм я 
акъы лым, пкъым зэрызед-
гъэужьыным хуэщIащ, - жи-
Iащ еджапIэм и унафэщI 
Пщыкъуэ Маринэ. 

УхуакIуэхэм я лэжьыгъэр 
нагъэс, IуэхущIапIэм и кIуэ-
цIымрэ пщIантIэмрэ зыхуей 
хуагъэзэжмэ, щIышылэм и 
кум и бжэр къызэIуихыфы-
нущ. 

Хуабэу, къабзэу щытынущ

школым и лэжьакIуэхэри, 
адэ-анэхэри, еджакIуэ 
цIыкIухэри, - жиIащ школым 

и унафэщI Хъуран ФатIимэ. 

ГЪУЭТ  Синэ. 

Дзэлыкъуэ щIыналъэм хы хьэ Бэтэх къуажэм курыт 
еджапIэм егъэщIылIа сабий садыщIэ щаухуащ, «Де-
мографие» лъэпкъ проектым и сэбэпкIэ.

